
§ 37 naapertorlugu nunanit allanit angallatit aamma kilisaatit nunatsinnut tulattartut 

nakkutigineqarnerat pillugit apeqqutinut nr. 49-nut akissutit 

Inatsisartut suleriaasianni § 37, imm. 1. naapertorlugu apeqqutit ataani allassimasut 

Naalakkersuisunut saqqummiuppatit. 

1. Nunanit allanit angallatit aamma kilisaatit nunatsinnut tulattartut 

nakkutigineqarnerat qanoq ingerlanneqartarpa? 

§ 37 naapertorlugu apeqqutit tamanut saqqummiunneqartarmata malunnaarsaarneq 

peqqutigalugu angallatinik kilisaatinillu nakkutiginninnerup ingerlanneqartarneri 

tamanut saqqummiunneqartussaasumi erseqqissumik nassuiarneqarsinnaanngillat. 

Nakkutiginninnermini Akileraartarnermut Aqutsisoqarfiup ilaatigut qimmit 

ikiaroornartulerisut atortarpaat, angallatillu assartuutillu allat 

misissoqqissaarsinnaasarlugit, ilaatigut init immikkut ittumik atortorissaarutinik imallit 

misissortsinnaasarlugit. Angallatinik assartuutinillu alia nik misissuineq suliassaavoq 

immikkuullarissoq, suleriaatsimullu Akileraartarnermut Aqutsisoqarfimmi sulisut 

akitsuuseriviit allat suleqatigalugit ilinniartinneqartarput. Politiit qanimut 

suleqatigalugit nakkutiginninnerit ingerlanneqakkajuttarput. 

2. Nunanit allanit angallatinut aamma kilisaatinut nunatsinnut tulattartunut 

ilanngaaserisunit nakkutilliinerup ingerlanneqartarnera naammappa? 

Akileraartarnermut Aqutsisoqarfiup nunanit allanit angallatinik kilisaatinillu 

nakkutilliinera taamungaannaq tigusineq aarlerinartoqarneranillu naliliineq 

tunngavigalugit ingerlanneqartarput. Sineriak isorartoqisoq peqqutigalugu nunatsinni 

nakkutiginninneq unammillernarpoq. Angallatit nunatsinnut tikittartut tamaasa 

nakkutigissallugit piviusorsiortuunngilaq. Aarlerinartoqarsinnaaneranik naliliinerit 

angallatinillu nakkutilliinerit ingerlanneqartarput susassaqartut immikkoortortaqarfiillu 

assigiinngitsut paasissutissiineri tunngavigalugit, assersuutigalugit akitsuuseriviit allat, 

Kalaallit Nunaanni Politiit, Arktisk Kommando il. il. 

2017-imut Aningaasanut Inatsimmi eqqaaneqartutut, ikiaroornartunik anngiortumik 

eqqussinermut suliniutit politiit suleqatigalugit ataavartumik pilersaarusiorneqartarput. 

3. Nunanit allanit angallatinut kilisaatinullu nunatsinnullu tulattartunut 

nakkutilliineq sukateriffiginiarneqarpa? 

Akileraartarnermut Aqutsisoqarfiup nakkutilliineq sukateriffigisinnaava amerlillugillu, 

tamassumunngali aningaasartuutit angusanut sanilliullugit naapertuunnavianngillat. 

Sukaterisoqassagaluarpat aqutsisoqarfimmut aningaasartuutit amerlissagaluarput, 

sulisunik amerlanernik atorfinitsitsinernut, qimmit amerlinerinut atortorissaarutinullu. 

4. Umiarsualivissinermi pinngitsoorani ikiaroornartumik 

misissuiffigineqartarnissaat qanoq suliniuteqarfiginiarneqarpa? 

Akileraartarnermut Aqutsisoqarfik assigiinngitsorpassuarnik suliassaqarpoq, 

ikiaroornartunillu anngiortumik eqqussuinerup nakkutiginera ilaavoq. Aammattaaq 

nioqqutit eqqussorneqaqqusaanngitsut, nioqqutit akitsuusersukkat 

nakkutigisussaavaat, nioqqutillu eqqussorneqartut annissorneqartullu 

nalunaarsortinnerannut ikiuissussaallutik. 

Qimminik ikiaroornartulerisunik atuineq Akileraartarnermut Aqutsisoqarfiup 

nakkutiginninnermini ikiaroornartunik anngiortumik eqqussuinerup 

pinveersaartinnissaanut sakkutut isigaa. Qimmit ikiaroornartulerisut sakkussatut 

atornerisigut ikiaroornartup eqqussorneqarnera unitsinneqartarpoq 

pinaveersaartinneqartarlunilu. 

Inussiarnersumik inuulluaqqusillunga 

Med venlig hilsen 

Aqqaluaq B. Egede 

